
Jorge Camacho Cordón
La ukraina milito

cafemontaigne.com/category/quemaduras/

Pri militaj flug-robotoj (aŭ droneoj) mi jam verkis siatempe en la parto 11
de la poemo La urbo, en la poemaro En la profundo (Mondial, Nov-Jorko,
2013, p. 240).

drone-milito
Se ankoraŭ ion gravan mono ne detruis,
tiam,
en aŭrora horo,
kun lirle lula zumo vir-abela
alvenos esamene
sintezaj flug-robotoj plej inteligentaj.

Ili enflugos la urbon de l' futuro
fulme super dezertaj avenuoj
ŝerce al bildingoj mult-etaĝaj
konsistantaj el hejmo apud hejmo apud hejmo
(hejmoj ŝirme betonaj)
en kiuj solhejmano kaŭras fete
en atendo de misil' oficiala.

Kaj nun, en 2022:

Vodkon por ĉiuj

Tre normala mi trovas ke la rusa armeo
bombu diversajn urbojn de l' lando ukraina
distance de l' tranĉeolinioj sur la fronto,
kondiĉe ke l' arme' de Ukrainujo same
povu detrui bombe, rakete kaj misile
ne nure flagoŝipon aŭ ponton rimarkindan
sed ankaŭ la ĉefstratojn, lernejojn, hospitalojn
de Moskvo kaj de ajna loĝloko en Rusujo
(ĵus pri Ukrainuj' mi verkis, sed ĝi taŭgas
por Sahari', Tibet', Kurdujo, Palestino)...


